
Folias, granulat, material sintetic
La discussiun sur dil plastic ha pér entschiet

 � La discussiun dil clima e dils 
 oceans che sesvidan ed animals che 
mieran ei virulenta. Sigl entir mund 
muenta la tematica dalla persistenza. 
Era la Ems Chemie ei pertuccada.  
L’jamna vargada ha l’anr rapportau en La 
Quotidiana d’ina purschida nova dalla 
firma Montalta a Glion. Cun in sac spe-
cial che l’interpresa distribuescha a pri-
vats san las casadas rimnar il plastic 
d’emballadis da vivonda e tuttas folias da 
material sintetic. Mo folias da pachetar 
las ballas da silo rimna Montalta buc, el-
las seigien memia specialas e da qualitad 
inferiura, ha Manuel Montalta motivau. 
En connex culla discussiun da rimnar e 
reciclar plastic ei la damonda dallas fo-
lias da silo restada aviarta. Perquei ina 
cuorta risposta a quella malsegirtad. 

Il sport svizzer dil zavrar
Per las folias dils menaschis purils dat ei 
en Svizra rodund 100 posts da rimnada. 
Avon ch’ins sa manizzar quella specia da 
plastic drova ei nundetg bia energia ed 
aua da schubergiar. Las folias tschuffas 
cuntegnan per ordinari aunc parts da 
metal, pastg, lenna, crappa e tratsch. Pér 
suenter ina procedura extendida da 
schubergiar san ins manizzar, lavar e 
schigientar las stialas da plastic. Quei 
material schuber vegn en in schinumnau 
«extruder». Quella maschina luenta il 
material sintetic e producescha in granu-
lat reciclau. Lez survescha puspei per 
producir folias per l’economia da baghe-
giar e l’agricultura. 

Igl Uffeci federal digl ambient ha 
ediu avon in onn e miez in fegl cun re-
cumandaziuns pertuccont il rumien da 
material sintetic. Ins sappi capir che la 
popula ziun hagi pli e pli il basegns da 
rimnar e za vrar separadamein pli e pli 
bia material, scriva igl uffeci da Berna. 
Aschia dat ei ellas vischnauncas in veri-
tabel sport da rimnar tut il pusseivel, na-
ven dallas capslas da Nespresso sur las 
battarias AAA, polietilen, stuors, alumi-
ni, tochen tiel pli sempel, cartun, fier e 
pupi. Da principi ein las vischnauncas 

responsablas pil rumien dils habitadis e 
la dismessa da rumien dallas casadas. 
Quei resorta dalla recumandaziun ch’igl 
uffeci federal ha mess en circulaziun ils 
14 da november 2017. Il maun publica 
ha il monopol silla dismessa da rumien. 

Il sistem da zavrar ha perinagada svi-
luppau nungetg finas rimnadas. Igl uf-
feci federal sustegn quei svilup, relati-
vescha denton ils sforzs. Tut il rumien 
che serimni els tenerscasa, en stizuns, 
biros e lu vratoris dueigi buc ir ella bar-
schera, ins dueigi denton reponderar las 
disas e metter en damonda ils sforzs da 
zavrar. 

Nausch exempel
Igl Uffeci federal digl ambient ha certs 
dubis en connex cun rimnar tut il pla stic 
e material sintetic. Quei uffeci, ensemen 
cull’organisaziun «Cercle déchets» e l’or-
ganisaziun svizra dallas infrastructuras 
communalas ha resalvas leutier perquei 
che la cumpart ch’ins sappi veramein re-
utilisar seigi memia bassa. Cun auters 
plaids munta quei ch’il granulat produ-
ciu per la reutilisaziun seigi da qualitad 
memia bassa. Aschia fagessen las rimna-
das separadas ed il sforzs da zavrar pla-

stic pauc senn. «Gest tenor sco la situa-
ziun vegn a sesviluppar ils proxims onns 
tras las innovaziuns tecnicas vegnan las 
organisaziuns a reponderar las resalvas 
ch’ellas han oz», scriva igl Uffeci federal 
digl ambient. Aunc oz vegnan 80 per-
tschien da tut ils plastics en Svizra bar-
schai. Cun barschar in kilo material sin-
tetic producesch’ins 2,83 kilos CO2. In 
kilo plastic reciclau spargna tochen treis 
liters petroli.

Ordeifer la Svizra san uffecis federals 
buca controllar la dismessa dil rumien e 
zavradas aschi finas sco en nossa tiara dat 
ei buc. In exempel real e documentau sin 
in bastiment gigant da cruschera ei il 
 suandont e cumprovan ch’igl ei buca da 
far curvien ch’ils oceans ein pleins cun 
plastic. La dismessa da rumien e plastic 
sin in tal bastiment ei fetg sempla: La se-
ra ha il persunal da schubergiar e da rim-
nar tut la miarda en sacs da plastic. La 
notg, cu tut dierma ellas cabinas, fieran 
ins quels ella mar. La cruschera sil basti-
ment tarlischont cuntinuescha, senza 
ch’ils hosps s’encorschien dalla dismessa. 
En Svizra cuntinuescha la discussiun da 
rimnar e zavrar il plastic en tuttacass era 
il proxim futur.

Seniester in granulat da plastic reciclau. Dretg in satget cun stialas da plastic, quei ma-
terial vegn luentaus e produciu ordlunder il granulat. FOTO A. BEELI

Plastic da prestaziun aulta
CUN CONRAD GERICKE  

 � Il Grischun ei buc exclaus dalla di-
scussiun actuala dil plastic. In’inter-
presa grischuna ei involvida ella fiera 
mundiala.  L’Ovra da Domat, la EMS 
Chemie, producescha granulats per ma-
teria sintetica. Igl ei plastic special. En 
connex culla discussiun dil rimnar e re-
utilisar ha l’anr discurriu cun Conrad 
Gericke, il secretari general e plidader 
dalla gruppa Ems.
 
Ei il granulat reciclau in product da 
concurrenza cul granulat che la EMS 
Chemie producescha? 

Conrad Gericke: Na. Quei granulat 
reciclau deriva oravontut da material 
sintetic sempel ch’ins drova per pache-
tar rauba e vivonda. Igl ei buca la spar-
ta dalla EMS. Nus producin material 
sintetic tecnic da prestaziun aulta. 

En quei cass sa EMS pia buca produ-
cir granulat ord quei plastic vegl? 

Buc ord quei material sintetic sempel. 
Nus duvrein denton material sintetic 
da prestaziun aulta ch’ei vegnius reci-
claus. 

Lu dat ei pia ina fiera da recicladi da 
material sintetic da prestaziun aulta. 

Co ei la relaziun denter materia pri-
ma e material sintetic reci clau? 

Ina tala fiera dat ei buc. Material sin-
tetic da prestaziun aulta sco quel dalla 
EMS vegn duvraus el recicladi per ap-
plicaziuns semplas, talas dat ei denton 
numerusas. Nus sezs savein suletta-
mein mischedar resp. agiuntar mate-
rial sintetic reciclau, pertgei autruisa 
fussen las aultas caracteristicas buca 
pli garantidas. 

Ha la Ems Chemie eventualmein  
in basegns d’agir en connex culla 
dis cussiun actuala dil plastic  
sigl entir mund e ch’ins ha  

resalvas d’explotar la materia  
prima. 

Nies material sintetic da prestaziun 
aulta e da qualitad superiura vegn per 
gronda part gia reciclaus. Plinavon ha-
vein nus era gia sviluppau specials poli-
mers biologics ord materia prima che 
crescha suenter. 

Materia prima che crescha suenter 
vul gir ch’ei setracti da plontas. Tgei 
sorts ein el center per quei intent?

Jeu stoi supplicar per Vossa capien tscha 
che la cumposiziun da nos products ei 
ina caussa confidenziala.

La scantschala ei daventada tribuna
Il Teater giuven Grischun ei sepresentaus ella baselgia da s. Margreta a Glion

 � (anr/ac) La baselgia da s. Margreta 
a Glion ha purschiu l’ideala tribuna per 
in giug denter tschiel, tiara ed uffiern, 
inscenaus e purtaus cun perschuasiun 
la fin dall’jamna vargada dad ina grup-
pa da giuvenils tgamunada da Barbara 
Schneider.  «Memia buns per gl’uffiern e 
memia schliats per il tschiel.» Aschia ei 
igl assistent dalla reschia sfurzaus da pu-
spei turnar sin tiara. Il bueder purificaus 
da sia dimora egl uffiern suenter haver 
stinschentau siu trest destin egl alcohol. 

Relaschaus dil nausch per ascender la sca-
la divina e la finfinala renviaus da Petrus, 
il schef dalla porta. Igl assistent dalla re-
schia ha sco ils ulteriurs giuvens e giu vnas 
acturs perschuadiu en siu giug denter 
tschiel, tiara ed uffiern la fin dall’jamna 
vargada ella baselgia da s. Margreta a 
 Glion. L’interpretaziun attribuescha alla 
truppa tgamunada dalla regissura Barba-
ra Schneider in grond entusiassem per il 
giug ed ina buna purziun creativitad. En 
favur dall’inscenaziun dad in dils davos 

tocs screts digl autur Ödön von Horvath.  
Ina cumedia creada entuorn la giuvna 
cantadura Luisa promta da far in con-
tract cun il giavel per segirar il success. 
Enconuschentamein han tals contracts 
buca sulet bunas consequenzas. La giu-
vna gruppa ha buca sulet inscenau il toc, 
mobein l’entira baselgia ch’ei aschia se-
presentada en ina cumpletamein nova 
glisch. El ver senn dil plaid. Nua auter 
ch’en ina baselgia selai la historia da 
tschiel, tiara ed uffiern explicar meglier 
ch’entuorn il crap da batten, sin scan-
tschala e neu dalla empora. Cun in’acu-
stica infernala derivonta da tuns e vibra-
ziuns da telefonins. In’acustica ch’ha fer-
mau la tenuta: «Quels tuns ein terrur, 
in’ovra dil giavel.» Il dialog denter Petrus 
ed il nausch daus atraviers dalla baselgia 
ha cumpletau e fermau la perschuasiun 
che «Himmelwärts und Hölle inklusive» 
seigi ina dallas meglieras inscenaziuns dil 
Teater giuven Grischun. Il lungatg tu-
destg da scartira perencunter ha dau al 
 giug in schatg artificial e strusch augmen-
tau la capientscha per il plaid plidaus en 
ina baselgia cun in’acustica pretensiusa. 
E tralaschau aschia da transmetter l’in-
tenziun digl autur d’haver scret la finfi-
nala ina cumedia. A quella finamira ha-
vess la tschontscha tenor la bucca da giu-
gaduras e giugadurs, en dialect tudestg e 
viarva romontscha, pli probabel dau in 
bienton meglier suatientscha.

Han demussau creativitad e plascher pil giug sin tribuna: Acturas ed acturs dil Teater giu-
ven Grischun ella baselgia da s. Margreta a Glion la fin dall’jamna vargada.  FOTO S. ROTHMUND

Dil traffic e dil sport
Tschunavel di da traffic da TCS-Surselva

 � (anr/gv) Onn per onn envida la grup-
pa regiunala Surselva dil TCS scolars 
dil scalem superiur ad in di da traffic a 
Mu stér el Center da sport e cultura. 
 Uonn ei quei stau per la tschunavla ga ed 
ils scolars da Breil e Danis-Tavanasa han 
giu la cuida da separticipar alla scuntra-
da cun informaziun dil traffic. 
Quell’informa ziun ha Cuno Berther dau. 
Il vischin da Breil ei schef dalla partiziun 
instrucziun e prevenziun dalla polizia 
cantunala grischuna. Viseta ha quel re-
tschiert da siu anteriur schef Hansjürg 
Frehner. Igl anteriur cau dalla polizia da 
traffic ei actualmein commember dil pre-
sidi alla secziun grischuna dil TCS e leu 

responsabels per la formaziun. El seigi 
staus incantaus digl engaschi dils giuve-
nils, mo era digl engaschi dalla gruppa re-
giunala. Quei ha Gion Petschen saviu 
communicar alla fin dil cuors. El presi-
diescha la gruppa regiunala cun rodund 
3000 commembers. 

Tier las informaziuns dil traffic e las 
informaziuns davart il diever d’alcohol e 
drogas ein ils giuvenils separticipai a lec-
ziuns da sport. Ella stanza da «spinning» 
han els schau entgin daguot da suadetsch 
ed ella halla da reiver han els empruau da 
reiver tochen sum. Cun agid dils specia-
lists dil reiver ei quei allura era reussiu ad 
enqual dils giuvenils.

Alla fin dil di da traffic ha mintga scolar retschiert egliers da sulegl dil TCS. FOTO G. VENZIN

